В О В Е Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за државјанството на Република Северна Македонија („Службен весник на Република Македонија“ бр. 67/92, 8/04, 98/08, 158/11 и 55/16) и („Службен весник на Република Северна Македонија“ бр. 174/21 и 67/22) се уредуваат начинот и условите за стекнување и престанување на државјанството на Република Северна Македонија, утврдување на државјанството, надлежниот државен орган за решавање на овие случаи, докажување на државјанството и водење на евиденција на државјаните на Република Северна Македонија.  

Државјанството е правна врска меѓу лицата и државата и не го означува етничкото потекло на лицата.

Согласно извештајот и препораките за Европската комисија за напредокот на Република Северна Македонија според кој доделувањето на државјанство на странец од економски интерес може да претставува миграциски и безбедносен ризик, особено со оглед на различните критериуми за доделување државјанство, Комисијата останува на ставот, како што е изразено во Шестиот извештај во рамките на механизмот за суспензија на визната либерализација, дека Република Северна Македонија треба да се воздржува од систематско доделување државјанство врз основа на посебен економски интерес, а предетерминирано од точно одреден минимум праг на инвестиција, бидејќи таквите шеми за државјанство на инвеститори претставуваат сериозни ризици и се некомпатибилни со правото на Европската Унија.

Дополнително, се пристапува кон измените и водејќи се и од пресудата на Европскиот суд на правдата во спор помеѓу Европската Комисија и Малта, од 29 април 2025 година, согласно која се утврдува дека со воспоставување и функционирање на институционализирана шема за инвестиција се воспоставува на некој начин “трансакциона” процедура кон природување врз основа предетерминирани плаќања или инвестиции, Малта ги прекршила своите обврски.

За таа цел, овие измени се во насока на укинување на предетерминираните инвестиции во државата со која de jure се утврдува точно одредена цена за стекнување државјанство по пат на природување од особен економски интерес за државата.

Министерството за внатрешни работи, преку оваа законска интервенција, директно придонесува кон реализација на Националната стратегија за соработка со дијаспората. Оваа измена ја потврдува определбата на државата да ги задржи и обнови врските со своите иселеници. Стратегијата за дијаспора го поттикнува враќањето на стручни кадри и инвеститори, па затоа скратувањето на периодот за пристап до повторно државјанство е силен поттик за иселениците да размислуваат за враќање или поактивно учество во општествено-економскиот живот на земјата.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на закон за изменување на Законот за државјанството на Република Северна Македонија се заснова врз истите начела врз кои е заснован Законот за државјанството на Република Македонија. 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот не предизвикува финансиски импликации врз Буџетот на Република Северна Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на предложениот закон не се потребни дополнителни финансиски средства од Буџетот на Република Северна Македонија.
ПРЕДЛОГ НА ЗАКОН ЗА ИЗМЕНУВАЊЕ 
НА ЗАКОНОТ ЗА ДРЖАВЈАНСТВОТО НА РЕПУБЛИКА СЕВЕРНА МАКЕДОНИЈА
Член 1
Во Законот за државјанството на Република Северна Македонија (,,Службен весник на Република Македонија” број 67/92, 8/2004, 98/2008, 158/11 и 55/16 и „Службен весник на Република Северна Македонија„ бр. 174/21 и 67/22), во член 10 зборовите: „три години“ се заменуваат со зборовите: „ три месеци“.
Член 2

Во член 11 ставот (2) се менува и гласи:

,,Органот на државната управа во чија надлежност е областа на интересот врз основа на кој странецот од ставот 1 на овој член може со природување да стекне државјанство на Република Северна Македонија, дава претходно мислење за постоење на особениот интерес во смисла на ставот 1 на овој член“.

Во ставот (4) зборовите „под услови од член 9 на овој закон“ се заменуваат со зборовите „иако не ги исполнува условите од член 7 став 1 точки 2, 3, 6 и 10 на овој закон “. 
Член 3
Овој закон влегува во сила осмиот ден од денот на објавувањето во „Службен весник на Република Северна Македонија“.
О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

  Со Законот за државјанството на Република Северна Македонија („Службен весник на Република Македонија“ бр. 67/92, 8/04, 98/08, 158/11 и 55/16) и („Службен весник на Република Северна Македонија“ бр. 174/21 и 67/22) се уредуваат начинот и условите за стекнување и престанување на државјанството на Република Северна Македонија, утврдување на државјанството, надлежниот државен орган за решавање на овие случаи, докажување на државјанството и водење на евиденција на државјаните на Република Северна Македонија.  

Државјанството е правна врска меѓу лицата и државата и не го означува етничкото потекло на лицата.

Согласно извештајот и препораките за Европската комисија за напредокот на Република Северна Македонија според кој доделувањето на државјанство на странец од економски интерес може да претставува миграциски и безбедносен ризик, особено со оглед на различните критериуми за доделување државјанство, Комисијата останува на ставот, како што е изразено во Шестиот извештај во рамките на механизмот за суспензија на визната либерализација, дека Република Северна Македонија треба да се воздржува од систематско доделување државјанство врз основа на посебен економски интерес, а предетерминирано од точно одреден минимум праг на инвестиција, бидејќи таквите шеми за државјанство на инвеститори претставуваат сериозни ризици и се некомпатибилни со правото на Европската Унија.

Дополнително, се пристапува кон измените и водејќи се и од пресудата на Европскиот суд на правдата во спор помеѓу Европската Комисија и Малта, од 29 април 2025 година, согласно која се утврдува дека со воспоставување и функционирање на институционализирана шема за инвестиција се воспоставува на некој начин “трансакциона” процедура кон природување врз основа предетерминирани плаќања или инвестиции, Малта ги прекршила своите обврски.

За таа цел, овие измени се во насока на укинување на предетерминираните инвестиции во државата со која de jure се утврдува точно одредена цена за стекнување државјанство по пат на природување од особен економски интерес за државата.

Министерството за внатрешни работи, преку оваа законска интервенција, директно придонесува и кон реализација на Националната стратегија за соработка со дијаспората. Оваа измена ја потврдува определбата на државата да ги задржи и обнови врските со своите иселеници. Стратегијата за дијаспора го поттикнува враќањето на стручни кадри и инвеститори, па затоа скратувањето на периодот за пристап до повторно државјанство е силен поттик за иселениците да размислуваат за враќање или поактивно учество во општествено-економскиот живот на земјата.

Со членот 1 од предлог законот се врши интервенција во член 10 од Законот за државјанството на Република Северна Македонија, односно се намалува временскиот период за повторен прием во државјанството на Република Северна Македонија за лице кое било одбиено или му престанало државјанството на Република Северна Македонија, со отпуст или меѓународен договор, сега ќе може кога ќе поминат најмалку три месеци да поднесе барање за повторен прием во државјанството на Република Северна Македонија.

Со член 2 од предлог законот, се интервенира во член 11 од Законот за државјанството на Република Северна Македонија, односно предвидува обврска    на органот на државната управа во чија надлежност е областа на интересот врз основа на кој странецот може со природување да стекне државјанство на Република Северна Македонија, дава претходно мислење за постоење на особениот интерес.

Со членот 3 е пропишано влегувањето во сила на предметниот закон.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените изменувања имаат за цел содржинско допрецизирање на одредби од Законот за државјанството на Република Северна Македонија, со што ќе се овозможи нивна соодветна практична имплементација.
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложениот закон ќе се овозможи содржинско и нормативно-правно допрецизирање на законските решенија во правец на нивно унапредување и усогласување со Извештајот на Европската Комисија за напредокот на Република Северна Македонија за 2024 година – Во однос на Политички критериуми и Поглавје 24-Правда, слобода и безбедност и Поглавје 23 во делот на Фундаментални права.
Во тоа се состојат и придобивките од предложените решенија, како соодветно и прецизно нормирање на законските решенија за предметните прашања, што би овозможило доследна практична имплементација на предметните одредби од Законот за државјанството на Република Северна Македонија.
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ
Донесувањето на Предлогот на законот за изменување на Законот за државјанството на Република Северна Македонија имплицира донесување на Уредба за престанување на важноста на Уредбата со која се утврдуваат критериумите за особен научен, економски, културен, спортски или друг национален интерес за стекнување на државјанство на република Северна Македонија, која произлегува од Законот за државјанството на Република Северна Македонија. 
И З В О Д
НА ОДРЕДБИ ОД ЗАКОНОТ ЗА ДРЖАВЈАНСТВОТО НА РЕПУБЛИКА СЕВЕРНА МАКЕДОНИЈА ШТО СЕ МЕНУВААТ 
      Член 10
             Барањето за прием во државјанство на Република Северна Македонија во смисла на член 8 од овој закон ќе се одбие ако од престанувањето на државјанството на Република Северна Македонија со отпуст или според меѓународен договор, па до поднесувањето на барањето за повторен прием во државјанство на Република Северна Македонија, не поминало најмалку три години. 
                                          Член 11 
           (1) Странец кој ги исполнува условите од член 7 став 1 точки 1 и 8 на овој закон може со природување да стекне државјанство на Република Северна Македонија ако тоа преставува особен научен, економски, културен, спортски или друг национален интерес.
       (2) Владата на Република Северна Македонија со уредба ќе ги утврди критериумите за особен научен, економски, културен, спортски или друг национален интерес за стекнување на државјанство во смисла на став 1 од овој член.
            (3) Владата на Република Северна Македонија дава мислење за постоење на особениот интерес во смисла на став 1 на овој член. 
          (4) Покрај странецот од став 1 на овој член со природување може да стекне државјанство на Република Северна Македонија и неговиот брачен другар под услови од член 9 на овој закон. 
